
Pertsona, sortzaile eta emakume 

Ana Urkizak emakumezko zortzi idazle elkarrizketatu ditu 'Zortzi unibertso. Zortzi idazle' liburuan 
Ainara Gorostitzu - Donostia 

«Idatzi ere egiten duzu?», galdetu izan diote maiz kazetariek Ana Urkizari (Ondarroa, 1969). «Ere?». Emakumezkoei idaztea bigarren, hirugarren edota laugarren planoan jartzen dietela dio Urkizak. Idatzi gabe bizi ezin duten emakumezkoak, idazteko bizi direnak, elkarrizketatu ditu berak, Zortzi Unibertso. Zortzi idazle liburuan (Alberdania). «Euskal literaturaren egungo kanonaren barruan sartzekoak diren emakumezko idazleak badaudela esatea da liburu honen helburua». 

Eta kanonetan sartzekoak diren idazle horietako zortzi Aurelia Arkotxa, Yolanda Arrieta, Itxaro Borda, Mariasun Landa, Miren Agur Meabe, Laura Mintegi, Lourdes Oñederra eta Arantxa Urretabizkaia dira. «Gehiago ere badira». Horiek elkarrizketatu ditu berak, luze, sakon. 

«Lehen pertsonan sentitu izan dut neuk ere handik edo hemendik emakumezko idazleen ikusezintasuna, eta min egin dit». Horregatik egin du Urkizak liburua, «liburu hau falta zelako, egiteko zegoelako». 

«Baina zertaz dira kexu emakumezko idazleak?», galdetzen zion bere buruari Inazio Mujika Iraola Alberdaniako editoreak liburuaren proposamena jasotzean. «Orain ez dut horrela pentsatzen. Gizonezkoontzat ere oso ariketa interesgarria da liburu hau irakurtzea». Idazleei eginiko beste elkarrizketa liburu bat ere kaleratu zuen Alberdania argitaletxeak 2002an: Bost idazle Hasier Etxeberriarekin berbetan, hain zuzen ere. 

Aldarrikapen bat ere badakar liburuak: baloratuak izatea. «Baina ez baloratuak izatea emakumezko izateagatik, baizik eta literatura egiteagatik, eta literatura horrek dauzkan ezaugarriengatik. Sormena generoaren arabera ez bereiztea aldarrikatzen dute». 

Zergatik zortzi idazle hauek? 

«Betidanik top moduan buruan izan ditut idazle hauek, jarraitzeko eredu gisara». Lau irizpide izan ditu Urkizak elkarrizketatuko zituen emakumezko idazleak aukeratzeko garaian. Batetik, jaioturtea: «40, 50 eta 60ko hamarkadetan jaiotako idazleak nahi nituen, hesi bat jarri nahi nuen 70eko hamarkadatik aurrerakoei begira, nire ustetan, ordutik aurrerako emakumezko idazleek zerbait ezberdina beharko luketelako bizi, haustura bat egin nahi nuen, nahiz eta tamalez, ez dudan ikusten haustura hori datorrenik». Bigarren irizpidea ibilbide literario bat edukitzea izan da. Hirugarrena, idazle horiek euskal literaturari egindako ekarpena izan da. Eta azkenik, idazlearen atzean dagoen pertsonari begiratuta, «diskurtso egituratua» izango zuen idazlea nahi zuen. 

Idazle horiek, pertsona bezala, sortzaile gisa eta emakume moduan ageri dira liburuan, «ez nuen nahi ez emakumetasunean bakarrik ezta obran soilik, edo euskal literaturan daukaten edo ez daukaten lekuan bakarrik oinarritutako liburua izatea». Pertsona ezagutarazi du lehenik, «uste dudalako guztiaren gainetik pertsona garela, eta kasu hauetan emakumetasunak pertsona izaerarekin ere zuzeneko harremana dauka»; ondoren idazleok sortu duten obraz galdetu du; hirugarrenik, emakumeaz dihardute. Elkarrizketak ixteko, berriz, literaturaren gainean mintzatu dira, «kanonaren eta kritikaren inguruan». 

Idazleak biluztu egin dira Urkizaren aurrean: «Aipamen zirraragarriak kontatzen dituzte, ezezagunak. Zintzo agertu dira guztiak». 

Bazterrekoak 

Medioetan eta literatur kritiketan espazio handirik ez duten idazleak dira elkarrizketatu dituen zortziak, Urkizaren aburuz: «Bazterrean kokatu dute beren burua emakume hauek. Bazterrean ibiltzera ohituta daude, bazterreko gaiak jorratzen, bazterreko hizkuntza lantzen eta bazterreko errekonozimendua jasotzen». 

«Sakonean min bat dute emakume hauek guztiek». 

Moral edo heziketa «oso zorrotza» jaso dute zortzi idazle hauetako gehienek «beren buruari aitorpenak egin ahal izateko edo publikotasun edo agerikotasun horretan aurpegi batekin edo bestearekiko agertzeko. Emakumeari familiaren onerako izan behar duela irakatsi zaio, alderdi txar guztiak baretu behar dituena izan behar du emakumeak, besteentzat ere onuragarri izan behar du berak egiten duena». 

Emakumezko idazleari ez zaio ez arrakastarako ez kritikatua izateko biderik erakutsi, «hori gizonezkoari erakutsi zaio». 

Euskal literaturaren parte dira, baina bazterrekoak, oso modu sinbolikoan, «politikoki zuzenak izateko neurri horretan soilik agertzen dira, ez haratago». 

Epika gutxiago, lirika gehiago 

Borroka egin dute emakumezko idazle hauek dauden lekuan egon ahal izateko. «Orain arte nahiko borrokatu dute, bai gai berri batzuk azaltzeko, bai profesionaltasuna erakutsi nahian, edo baita hizkuntza propio bat erakutsi nahian ere. Egin dute epika nahikoa, hemendik aurrera sortu egin nahi dute, literatura egin, sortu». Lirika egitea erabaki dute eta ez epika. 

Literatura egitean, sortzaile bezala, garaikoa izatea eskatzen diote beren buruari: «Gaurko gaiak, gaur eguneko formak eta gaurko gizarteari erantzun nahi diote». 

Idazte hori, hala ere, gauza intimoa da oraindik sortzaile hauentzat, askok modu klandestinoan bizi dute, «egunari espazioak eta orduak lapurtuz». Idaztea lan gogorra dela diote, «ez dira denbora pasa ari». 

Identitate propio bat 

Guztiek emakumeak direla deskubritu egin dute. «Shock bat suposatu du eurentzat. Euren erreferentziak eta idealak maskulinoak ziren, eta emakumezkoak eurak direla konturatzean, bai pertsonalki, bai profesionalki, eta baita idazle bezala ere, bigarren buelta bat emanarazi diote beren posizionamenduari». 

Identitate propio baten bila dabiltza, «tribuaren lastrearengandik ihesi». Egia berri bat ezagutarazi nahi dute. 

Identitate propio horren parte, denboraren, espazioaren eta memoriaren kontzepzio propioa dauketa, «hori ez dagokio gizonari bakarrik». Orainean bizi dira. «Idazle batek elkarrizketan esaten du betierekotasuna eta etorkizuna maskulinoak direla». 

Askatasun kontzeptu berezia azpimarratzen dute, aske sentitu dira idazterakoan, eta baita argitaratzeko ere. Gehienek ez dute izan arazorik publikatzeko. «Hemen kontraesan bat dagoela dirudi, baina ez dago: Egiten utzi zaie baina ez zelako espero beraiek ezer ederrik, ezer onik, ezer berririk egin ahal izango zutenik; aurrez espero ez dena gero ez da baloratzen eta hori da gehienetan gertatu izan dena. Argitaratu dute, baina gero argitaratu den horri ez zaio begiratu». 

Emakumearen hiria aldarrikatzen dute, halaber. «Daukagun hiri kontzeptua gizonezkoena da». 

Azken batean, sistema maskulino baten aurrean sentitzen dira idazleok, eta sistema hori ez dutenez eurena kontsideratzen, «sistema horren barruan etiketatuak izateko beldurra sentitu dute, eta sistema horri ihes egiten saiatu dira». 

Amatasuna eta emetasuna 

Zortzi elkarrizketak egin ostean, lehenengo umea edukitzearekin konparatzen du Urkizak liburu bat idatzi eta argitaratzea: «Umea edukitzen duzun lehenengo aldian, badirudi zu zarela munduan lehenengo ama lehenengo umea eduki duena, aurrekoek ez baitizute esplikatu behar den bezala hori zer den eta zer suposatzen duen. Literaturan emakumeak ezin du aurrekaririk ikusi, ez dagoelako». «Transmisio falta ikaragarria» sumatzen dute elkarrizketatuek, «emakumeak beti deskubritzen dagoen sentsazioa dauka». 

Aldaketa gutxi izan dira zortzi idazleok publikatzen hasi zirenetik gaur arte, gauza gutxi aldatu direla uste du Urkizak: «Aldaketarik ez da sumatzen emakumearen figuran edo emakumearen publikotasunean ere. Deitzen zaie ez profesionalak direlako, emakumeak direlako baizik. 40, 50 eta 60ko hamarkadako emakumeek egin duten bide pertsonal bertsua egiten jarraitzen dutela iruditzen zait. Eta kritikaren eta medioen aldetik ere, ez dute gizonezkoen oihartzun bera». 

Euskal literaturako emakumeari dagokionez, orain arte emakume gutxi agertzen direla dio egileak: «Amak agertzen dira, ez dira emakumezkoak, gizonezkoen ikuspegitik deskribatutako amak dira, emakumezkoa anulatutako amak». Literatura berri batean, «emakumezkoek egindakoak izateaz gain, ama eta alabaren arteko harreman horietaz idazteaz gain, bi figurak agertu behar dute, bai amak eta baita emakumeak ere». Amatasuna eta emetasuna bereiztea aldarrikatzen dute elkarrizketatuek. 

«Lehen pertsonan sentitu dut neuk ere emakumezko idazleen ikusezintasuna, eta min egiten dit» 

«Bazterrean kokatu dute beren burua emakumeok, ohituta daude bazterreko gai eta hizkuntzara» 

«Emakumezkoak direla deskubritzea shock bat izan zen, euren erreferentziak maskulinoak ziren» 

Ana Urkiza - idazlea 

